
(શિવરહસ્યાન્તર્ગતે ઉગ્રાખ્યે)
- બ્રહ્મા ઇન્દ્ર સંવાદે -
બ્રહ્મોવાચ
ઇન્દ્રાદ્ય ન ત્વયા સમ્યક્ પૂજિતઃ પાર્વતીપતિઃ ।
તેનૈવ વ્યાકુલં જાતં તવ ચિત્તમનાકુલમ્॥ ૧૩૫॥
યેન ન ક્રિયતે નિત્યં યથાવિધિ શિવાર્ચનમ્ ।
તેન દુઃખાનિ સર્વાણિ પ્રાપ્યન્તે નાત્ર સંશયઃ॥ ૧૩૬॥
દુઃખાલયા ભવન્ત્યેવ સર્વે ત્યક્ત શિવાર્ચનાઃ ।
ત્યક્તેશપૂજનૈરેવ પ્રાપ્યતે દુઃખમન્વહમ્॥ ૧૩૭॥
શઙ્કરં શઙ્કરં નિત્યં યો નાર્ચયતિ સાદરમ્ ।
ન તસ્ય સુખલેશોઽપિ સત્યં સત્યં ન સંશયઃ॥ ૧૩૮॥
યથા દુઃખવશં યાન્તિ શઙ્કરેતરપૂજકાઃ ।
તથા દુઃખવશં યન્તિ ત્યક્તશઙ્કરપૂજનાઃ॥ ૧૩૯॥
શઙ્કરં સમ્યગારાધ્ય પ્રાપ્નુવન્તીશમન્વહમ્ ।
શઙ્કરારાધને ત્યક્તે કથં શમુપલભ્યતે॥ ૧૪૦॥
શઙ્કરાર્ચનમેવૈકં પરમાનન્દસાધનમ્ ।
તદન્યન્ન શ્રુતં વજ્રિન્પરમાનન્દસાધનમ્॥ ૧૪૧॥
દેવેષ્વન્યેષુ વા વજ્રિન્ શઙ્કરાન્યો ન શઙ્કરઃ ।
તતઃ શમાપ્તું કુર્વન્તિ શઙ્કરારાધનં દ્વિજાઃ॥ ૧૪૨॥
શમાપ્તું યતતે યસ્તુ વિના શઙ્કરપૂજનમ્ ।
સ મૂર્ખ ઇતિ વિજ્ઞેયો નેતરો મૂર્ખ ઉચ્યતે॥ ૧૪૩॥
કાયેન મનસા વાચા યે શઙ્કરમુપાસતે ।

તે પણ્ડિતા ઇતિ જ્ઞેયાઃ પૂજ્યાસ્તે ધનિભિર્ધનૈઃ॥ ૧૪૪॥
શઙ્કરાસક્તચિત્તાનાં ન દૂરે શં તતઃ સદા ।
શઙ્કરારાધનં કાર્યં શમર્થિભિરહનિશમ્  ॥ ૧૪૫॥
સ્વર્ગાપવર્ગફલદં શઙ્કરં લોકશઙ્કરમ્ ।
યે પૂજયન્તિ સતતં ધન્યાસ્તે નાત્ર સંશયઃ॥ ૧૪૬॥
ભગવાન્પાર્વતીનાથઃ સર્વાભીષ્ટફલપ્રદઃ ।
સ એવ પૂજ્યતે નિત્યં તસ્ય દુઃખં ન સર્વથા॥ ૧૪૭॥
બહવો મુનયઃ પૂર્વમુમાકાન્તસ્ય પૂજયા ।
દુઃખપાશવિનિર્મુક્તાઃ શઙ્કરં સમુપાયયુઃ॥ ૧૪૮॥
॥ ઇતિ શિવરહસ્યાન્તર્ગતે બ્રહ્માપ્રોક્તં શમાપ્તું શઙ્કરાર્ચનોપદેશં સમ્પૂર્ણમ્॥
-॥ શ્રીશિવરહસ્યમ્ । ઉગ્રાખ્યઃ સપ્તમાંશઃ । અધ્યાયઃ ૨૫। ૧૩૫-૧૪૮॥

